ქართული პრესის მონიტორინგი

06.03.2018
სარჩევი: 
- 3 -რეზონანსი


- 3 -"ოცნების" საიდუმლო საპრეზიდენტო კანდიდატი და "შემოგდებული ტყუილი" კვალის ასარევად (რეზონანსი)


- 5 -"ამ ვეშაპისგან თავდასახსნელად გონი, მოთმინება და მტკიცე ნაბიჯები გვმართებს" (რეზონანსი)


- 6 -14 კანდიდატი და 4 ადგილი - ბრძოლა საზოგადოებრივი მაუწყებლის ბორდის წევრობისთვის (რეზონანსი)


- 7 -თავისუფალი ვაჭრობის შეთანხმებიდან საქართველო წაგებული რჩება (რეზონანსი)


- 7 -ქართველების მასობრივი წმენდა რუსეთმა, შესაძლოა, ცხინვალიდან და აფხაზეთიდან დაიწყოს (რეზონანსი)


- 9 -ჩრდილოეთ კორეა აფხაზეთში ფეხს იკიდებს  - "საგარეო საქმეთა სამინისტრო ვალდებულია, ოფიციალური პროტესტი გამოთქვას" (რეზონანსი)


- 10 -გაზის მილებს ექსპლუატაციის ვადა ორჯერ გაუვიდა!  - "რეალურად, ძალიან ბევრ ადგილას ჟონავს გაზი თბილისში" (რეზონანსი)


- 11 -ამომღებ კომპანიებს მოსახლეობისგან სესხის ამოქაჩვა გაუჭირდათ  - ბოლო 2-3 წელიწადში ვადაგადაცილებული კრედიტის "გაცოცხლების" მაჩვენებელი 30%-ით შემცირდა (რეზონანსი)


- 11 -პირველად 200 წლის შემდეგ - სიკვდილიანობამ შობადობას გაუსწრო! (რეზონანსი)


- 12 -ახალი თაობა


- 12 -„ივანიშვილი „ოცნების“ საპრეზიდენტო კანდიდატი არ იქნებოდა“  (ახალი თაობა)


- 13 -„ლომჯარია და ჩუგოშვილი „ოცნებას“ აშანტაჟებენ“  - „მმართველ გუნდს პრეზიდენტად ქალის კანდიდატურის დასახელება აშშ-ს ელჩმა მოსთხოვა“ (ახალი თაობა)


- 14 -„ოცნება ხელისუფლების გადაბარებისთვის ემზადება?“  - „აშშ „ევროპულ საქართველოს“ გვატენის“  - ნიკოლოზ მჟავანაძე: ხანძრების უკან უცხოეთის სპეცსამსახურები დგანან (ახალი თაობა)


- 15 -ნანა დევდარიანი: ნატოში შესვლა არაფერს მოგვცემს (ახალი თაობა)


- 16 -ანზორ აბრალავა: ვინმეს ანტირუსულობა საქმით უნდა გამოჩნდეს - „როცა მუნიციპალიტეტში ბორჯომის მსგავსი მოვლენები ხდება, იქ ცენტრალური ხელისუფლების პირდაპირი მმართველობა უნდა დამყარდეს“ (ახალი თაობა)




რეზონანსი 
"ოცნების" საიდუმლო საპრეზიდენტო კანდიდატი და "შემოგდებული ტყუილი" კვალის ასარევად (რეზონანსი) 
ავტ.: ეკატერინე ბასილაია

გამოცემის ცნობით, მმართველ გუნდში საპრეზიდენტო კანდიდატის განხილვა რომ უკვე დაიწყეს, ამას საპარლამენტო უმრავლესობის ლიდერიც ადასტურებს, მაგრამ კონკრეტულ გვარებს არ ასახელებს. არჩილ თალაკვაძის განცხადებით, განხილვა გადაინაცვლებს პოლიტსაბჭოს ფორმატში და პრემიერ-მინისტრი მიიღებს საბოლოო გადაწყვეტილებას, რაც, დიდი ალბათობით, გაზაფხულის ბოლოს მოხდება.

"ოცნების" სხვა წევრები ამბობენ, რომ მათ განხილვის შესახებ არაფერი იციან, მაგრამ იუსტიციის მინისტრ თეა წულუკიანის კანდიდატურას მიესალმებიან. საუბარია, რომ მეორე ნაწილს უპარტიო მაჟორიტარი სალომე ზურაბიშვილი უფრო მოსწონს, თუმცა "ოცნების" წევრი რომ არ არის, ამას ნაკლად მიიჩნევენ.

ორივე კანდიდატურა მისაღებად მიაჩნია პარლამენტის ადამიანის უფლებათა დაცვის კომიტეტის თავმჯდომარე სოფო კილაძეს, ხოლო ზაზა გაბუნიას თქმით, საპრეზიდენტო კანდიდატად პოლიტიკოსი ქალის დასახელება "მომგებიანი ნიშა-პოზიციაა" იმიტომ, რომ "ჩვენ არ გვყოლია ქალი პრეზიდენტები, მაგრამ გვაქვს გამოცდილება ქალი მმართველების ძალიან მაღალ დონისა და ბრწყინვალე მართვის".

განხილვის დაწყებაზე ინფორმაცია არ აქვთ მინისტრებს. ინფრასტრუქტურის მინისტრი ზურაბ ალავიძე ამბობს, რომ "მისი ინფორმაციით, განხილვა ჯერ არ დაწყებულა", თუმცა პრეზიდენტად ქალს მიესალმება. ფინანსთა მინისტრ მამუკა ბახტაძის განცხადებით, გუნდში ბევრი ღირსეული კანდიდატია, მაგრამ ჯერ განხილვა არ ყოფილა.

მიიღო თუ არა შეთავაზება ზურაბიშვილმა, მისი პრესსამსახური პასუხობს, რომ "არაოფიციალურ ინფორმაციაზე კომენტარს არ აკეთებენ".

საპრეზიდენტო არჩევნებზე ქალის კანდიდატურა ოპოზიციური ფლანგიდანაც ერთვება. "დემოკრატიული მოძრაობის" ლიდერი ნინო ბურჯანაძე რუსულ მედიასთან საუბარში აცხადებს, რომ მასავით "გამოცდილი და გაბედული პოლიტიკოსი" საქართველოში არ არის და დარწმუნებულია, რომ შემოდგომაზე მოსახლეობა მხარს მას დაუჭერს.

ბურჯანაძის განცხადებით, ის მზადაა, არჩევნებში კენჭისყრაზე უარი თქვას იმ შემთხვევაში, თუ ოპოზიცია მასზე ერთი პარამეტრით უკეთეს კანდიდატურას შეარჩევს.

პრაიმერის გზით "ყველა არგაყიდულ ოპოზიციასთან ერთად" საერთო კანდიდატის შერჩევისკენ "ნაციონალურ მოძრაობას" ექსპრეზიდენტმა მიხეილ სააკაშვილმა ორი დღის წინ მოუწოდა. მან ვიდეომიმართვაში თქვა, რომ საპრეზიდენტო არჩევნები აუცილებლად ოპოზიციამ უნდა მოიგოს ერთიანი ძალით და ამ გზით უნდა ჩამოშალონ "ივანიშვილის ფეოდალური საკარმიდამო".

"ნაციონალურ მოძრაობაში" აცხადებენ, რომ მზად არიან კონსულტაციების დასაწყებად. როგორც ნიკა მელია ამბობს, სააკაშვილის შეთავაზება მარტივი ტესტია, ვინც ერთობის წინააღმდეგია და მოწოდებული არ არის, რომ ივანიშვილი დამარცხდეს, ის პირდაპირ ივანიშვილთან ალიანსში მყოფ ძალად მოინათლება".

ახალი მემარჯვენეების" ლიდერი მამუკა კაციტაძე აცხადებს, რომ საპრეზიდენტო არჩევნებზე ოპოზიციური ძალების კონსოლიდაციას ალტერნატივა არა აქვს.

საერთო კანდიდატის შესარჩევად ოპოზიციასთან თანამშრომლობაზე მზადყოფნას აცხადებენ "თავისუფალი დემოკრატები". პრაიმერის გზით ერთიანი საპრეზიდენტო კანდიდატის შერჩევაზე კონსულტაციების გამართვის აუცილებლობაზე საუბრობს "ევროპული საქართველოს" წევრი სერგო რატიანიც, იმავე პარტიის წევრ გიგი წერეთელს კი დიდი იმედი არ აქვს, რომ ეს ინიციატივა გაამართლებს.

ამ ეტაპზე გაერთიანებაზე უარს მხოლოდ „რესპუბლიკური პარტია“ აცხადებს. თამარ კორძაიას თქმით, ოპოზიციის გაერთიანება შეუძლებელია. 

ექსპერტ თორნიკე შარაშენიძის შეფასებით, "თუკი შეძლო ოპოზიციამ პრაიმერის ჩატარება, ეს იქნება სერიოზული განაცხადი", ოპოზიციის გაერთიანების შემთხვევაში კი "არ არის გამორიცხული, სერიოზული ბრძოლა გამოუცხადონ "ოცნების" კანდიდატს.

რაც შეეხება გავრცელებულ ინფორმაციას იმის შესახებ, რომ "ქართულმა ოცნებამ" საპრეზიდენტო კანდიდატად, შესაძლოა, თეა წულუკიანი დაასახელოს, შარაშენიძე "შემოგდებულ ტყუილს" უწოდებს.

"ეგ ისეთივე თემაა, როგორც კობა კობალაძის კანდიდატურა შემოაგდეს თავდაცვის მინისტრის პოსტზე და შემდეგ ლევან იზორია დაასახელეს. ეს ჩვეული მეთოდია - იტყვიან საჩოთირო კანდიდატს, მერე დაიწყება საუბარი, ოღონდ ეგ არა და ვინც გინდა იყოს და ამის შემდეგ დააყენებენ ნაკლებად საკამათო კანდიდატს", - ამბობს შარაშენიძე.

"ამ ვეშაპისგან თავდასახსნელად გონი, მოთმინება და მტკიცე ნაბიჯები გვმართებს" (რეზონანსი) 

ავტ.: ნინო ქეთელაური

ინტერვიუ სოსო ცისკარიშვილთან 

სოსო ცისკარიშვილი არჩილ ტატუნაშვილის გარდაცვალების ფაქტზე საუბრობს და მიიჩნევს, რომ დღეს რუსეთის დემოკრატია კაციჭამიობაა, მასთან გამკლავება კი ძალიან რთულია.  – „ჩვენ მხოლოდ გონი, მოთმინება და მტკიცე ნაბიჯები გვმართებს, რათა თავი დავიხსნათ ამ ვეშაპისგან, რომელსაც ძალუძს, მიცვალებულიც კი ისე წარმოაჩინოს, როგორც მათთვის საშიში პიროვნება“, - აცხადებს ცისკარიშვილი და დასძენს, რომ საზოგადოების ერთობა მნიშვნელოვანი იარაღი იქნება რუსეთთან დასაპირისპირებლად. 

რესპონდენტი რამდენიმე დღის წინ გამართულ საპროტესტო აქციას მიესალმება და იმედოვნებს, რომ რუსეთის ქმედებების მიმართ აღშფოთება მზარდი იქნება. 
სოსო ცისკარიშვილი უვადო მოსამართლეების დანიშვნის საკითხსაც ეხმაურება. მისი თქმით, შეუძლებელია საზოგადოების ნდობა დაიმსახუროს ინსტიტუტმა, რომელიც წლების განმავლობაში  „უკუღმა გზაზე მიაქანებდა ქვეყანას“. ცისკარიშვილის განცხადებით, მურუსიძის ხელმძღვანელობით არსებული სისტემა ხალხში მხოლოდ ნიჰილიზმს გააღვიძებს. 

ცისკარიშვილი ბორჯომში მომხდარ ფაქტსაც ეხმაურება და სამწუხაროს უწოდებს იმას, რომ ხელისუფლებისთვის მთავარი ფასეულობა არა ადამიანი, პატრიოტიზმი და პროფესიონალიზმი, არამედ ფულია. 

„პრემიერიც და პარლამენტის სპიკერიც საკუთარი განცხადებებით, ფაქტობრივად, გვეუბნებიან, რომ მათთვის სრულიად გაუგებარია, რაც ხდებოდა ბორჯომში, მაგრამ ეს არც შემთხვევითობა ყოფილა და გამოძახილია იმ რეალობისა, რასაც ხელისუფლება რეგიონებში თესავს.

რა თქმა უნდა, მისასალმებელია ისეთი ცვლილება, რომელიც არამხოლოდ ითქმება, არამედ რეალობად იქცევა, მაგრამ ხელისუფლებას თუ უნდა, რომ მას ენდონ, ღიად უნდა ისაუბრონ საკუთარ არცთუ მცირე შეცდომებზე. ერთი პოლიტიკური ძალის შიგნით ერთმანეთის წინააღმდეგ გამოსვლები არ არის აუცილებელი, მაგრამ ისიც საკითხავია, ჩვენი ხელისუფლება მუდმივად რატომ ცდილობს არსებული პრობლემების სრულიად სხვა მიმართულებით გადაგორებას“, - აცხადებს ცისკარიშვილი. 
14 კანდიდატი და 4 ადგილი - ბრძოლა საზოგადოებრივი მაუწყებლის ბორდის წევრობისთვის (რეზონანსი) 

ავტ.: ია აბულაშვილი

სტატიაში ნათქვმაია, რომ მაუწყებლის სამეურვეო საბჭოს წევრების შერჩევის პროცესი ხმაურის ფონზე მიმდინარეობს. "ევროპული საქართველოს" წევრ თამარ კაკაბაძის თქმით, კონკურსში მონაწილე 14 პირიდან რამდენიმე კანდიდატს "ქართული ოცნება" და არხის გენერალური დირექტორი ვასილ მაღლაფერიძე პირადად ლობირებენ. მათ შორისაა ფილოსოფოსი ზაზა შათირიშვილი.

თამარ კაკაბაძემ ერთ-ერთ ბარში გადაღებული ფოტო გამოაქვეყნა, სადაც საზოგადოებრივი მაუწყებლის დირექტორი ვასილ მაღლაფერიძე, გენპროკურორის ყოფილი მოადგილე ლაშა ნაცვლიშვილი, მთავრობის საზოგადოებასთან ურთიერთობის სამსახურის უფროსი მაია ბიგვავა და კომუნიკაციების ეროვნული კომისიის თავმჯდომარე კახა ბექაური ზაზა შათირიშვილის მაუწყებლის ბორდში გაყვანაზე მსჯელობდნენ. კაკაბაძის თქმით, მათი საუბარი პირადად მოისმინა.

არხის გენერალური დირექტორი ვასილ მაღლაფერიძე ამ ყველაფერს სისულელეს უწოდებს და ხაზს უსვამს, რომ არც ერთ იქ შეკრებილ ადამიანს არ ეხება ბორდის წევრების არჩევის საკითხი. 
"ძაღლის კუდი არ გასწორდება. როგორც ჩანს, სხვისი საუბრებისადმი, სხვის სუფრებზე, სხვის საწოლ ოთახებზე მიყურადება ისეთი სენია, რომლისგანაც ძალიან უჭირთ ადამიანებს გათავისუფლება. მე არ ვურჩევდი ამ მიმართულებით დაზიანებული წარსულის ადამიანებს, ისევ ამ ნიშნით შეახსენონ საზოგადოებას თავი", - აღნიშნა მაღლაფერიძემ.

გამოცემა წერს, რომ საზოგადოებრივი მაუწყებლის ბორდში 4 ვაკანტური ადგილია, რომლის დასაკავებლადაც ამ დროისთვის 14 ადამიანი იბრძვის. 

ა/ო "სიდას" თავმჯდომარე ზვიად დევდარიანის თქმით, კონკურსში მონაწილეობა კოლეგებთან დიდი მსჯელობის შემდეგ გადაწყვიტა, თუმცა შანსზე საუბარი უჭირს.

"რეზონანსი" ზაზა შათირიშვილთანაც ცდილობდა დაკავშირებას, თუმცა მან გამოცემის სატელეფონო ზარს არ უპასუხა. 

ზაზა შათირიშვილს მხარდაჭერას ღიად უცხადებს კანდიდატების შესარჩევი კომისიის წევრი ბასა ფოცხიშვილი. ფოცხიშვილის თქმით, მითითება არავისგან მიუღია და ზაზა შათირიშვილი არის ის ადამიანი, რომლის ბორდში ყოფნაც საზოგადოებრივ მაუწყებელს წაადგება. 

თავისუფალი ვაჭრობის შეთანხმებიდან საქართველო წაგებული რჩება (რეზონანსი) 

ავტ.: მარი ჩიტაია

სტატიის თანახმად, თავისუფალი ვაჭრობის შეთანხმებით საქართველო ვერანაირ სარგებელს ვერ იღებს - ექსპორტი არ იზრდება, ხოლო იმპორტი განუხრელად მატულობს. მოლოდინი, რომ ჩინეთთან და ევროპასთან თავისუფალი ვაჭრობის ხელშეკრულების გაფორმებით ქვეყნის საექსპორტო შესაძლებლობები გაიზრდებოდა, არ გამართლდა. უარესი ვითარებაა თურქეთთან მიმართებით. გამოცემის ცნობით, ფაქტია, რომ ქვეყანამ ვერ შეძლო საკუთარი წარმოებისა და პროდუქციის სტიმულირება.  „ქვეყნის საგარეო ვაჭრობის მაჩვენებლებს თუ დავაკვირდებით იმ ქვეყნებთან, რომლებთანაც სხვადასხვა დროს თავისუფალი ვაჭრობის ხელშეკრულება გავაფორმეთ, მდგომარეობა არასახარბიელოა“, - ნათქვამია სტატიაში. 
საგარეო ვაჭრობის პრობლემას ეკონომისტი ემზარ ჯგერენაია არასწორ საექსპორტო პოლიტიკას უკავშირებს. ჯგერენაია აღნიშნავს, რომ ქვეყანაში საჭიროა მაღალი დონის საწარმოები, სადაც გამოშვებული პროდუქტი ხარისხის მაღალი ნიშნით იქნება გამორჩეული და ევროპულ ბაზარზე მისი რეალიზაცია არ გაგვიჭირდება.

"დიდი ინვესტიციების გარეშე ჩვენ ევროპაში საქონელს ვერ შევიტანთ. ახალი ტექნოლოგიების დამკვიდრებას უნდა შევუწყოთ ხელი. საბოლოოდ, თავისუფალი ვაჭრობის ხელშეკრულება მხოლოდ დადებითად აისახება საქართველოზე, რადგან ჩვენ საბაზრო პოლიტიკა ისედაც ლიბერალური გვაქვს. ქვეყანა ცდილობდა, შეეცვალა საგარეო ვაჭრობის გეოგრაფია და ორიენტირი. უნდა ვეცადოთ, რომ გამოვიყენოთ ხელშეკრულების პირობები და ექსპორტისგან მაქსიმალური სარგებელი მივიღოთ", - განაცხადა ჯგერენაიამ.

აღებული კურსით რომ ვერ ვსარგებლობთ, ამას ანალიტიკოსი გიორგი ღაღანიძეც ეთანხმება. მისი აზრით, პრობლემა საწარმოების დეფიციტს უკავშირდება, რის გამოც ქვეყანაში საექსპორტო პროდუქცია არ იწარმოება.

ქართველების მასობრივი წმენდა რუსეთმა, შესაძლოა, ცხინვალიდან და აფხაზეთიდან დაიწყოს (რეზონანსი) 

ავტ.: თიკო ოსმანოვა

უახლოეს მომავალში საქართველოს პარლამენტი რუსეთის წინააღმდეგ მწვავე რეზოლუციას მიიღებს, რის საპასუხოდაც, ანალიტიკოსების აზრით, კრემლმა, შესაძლოა, ოკუპირებული რეგიონებიდან ქართველი მოსახლეობის წმენდა დაიწყოს. ვახტანგ ძაბირაძის განცხადებით, საქართველოს ამის გამოცდილება აქვს, ამიტომ ამაზე ახლავეა საჭირო ფიქრი და წინასწარი ზომების მიღება.

სტატიაში ხაზგასმულია, რომ არჩილ ტატუნაშვილის გარდაცვალებიდან 11 დღე გავიდა, მისი გადმოსვენების ზუსტი თარიღი კი კვლავ გაურკვეველია. ვახტანგ ძაბირაძის აზრით, ამ საქმესთან დაკავშირებით ხელისუფლება აკეთებს მის ხელთ არსებული შესაძლებლობების მაქსიმუმს.

"შეიძლება ვიფიქროთ მომავალში დაზღვევაზე, რა შეიძლება გაკეთდეს, რომ დავიცვათ ჩვენი მოქალაქეები, რომლებიც ოკუპირებულ ტერიტორიაზე გადადიან. სხვა მხრივ კი, ვფიქრობ, რომ მეტი ხელისუფლებას არ შეუძლია", - აღნიშნავს  ძაბირაძე.

 კითხვაზე - ეს გაართულებს თუ არა ვითარებას ოკუპირებულ რეგიონებთან მიმართებით, იგი გვპასუხობს, რომ არაა გამორიცხული. უფრო მეტიც, შესაძლოა, რუსეთმა ცხინვალიდან და აფხაზეთიდან ქართველების მასობრივი დევნა დაიწყოს.

ანალოგიურად ფიქრობს პოლიტოლოგი რაზამ საყვარელიძეც. მისი აზრით, „რუსეთი ახლა შარზეა და ყველანაირ კონფლიქტზეა წამსვლელი“.

პარლამენტის ვიცე-სპიკერ თამარ ჩუგოშვილის თქმით კი, რუსეთი ოკუპანტია, დამპყრობელი, მასთან გამკლავება ძალიან რთულია და ამიტომ დიდი სიფრთხილეა საჭირო; ხოლო რეზოლუცია, რომლის მიღებასაც უახლოეს დღეებში საქართველოს პარლამენტი გეგმავს, მწვავე იქნება.

ვიცე-სპიკერი იმასაც ამბობს, რომ არჩილ ტატუნაშვილის საქმესთან დაკავშირებით საქართველოს ხელისუფლებამ ყველაფერი გააკეთა, რისი გაკეთებაც შეეძლო. 

"რაც შეეხება რუსეთის მიმართ ჩვენს პოლიტიკას, საქართველოს ხელისუფლების პოლიტიკა დიდად არ განსხვავდება იმ პოლიტიკისგან, რაც მანამდე გვქონდა, თუმცა, შედეგების თვალსაზრისით, ამ პოლიტიკამ ქვეყანას მეტი სტაბილურობა მოუტანა, ვიდრე იმ ნაბიჯებმა, რომელსაც წინა ხელისუფლება დგამდა. ეს არის ფაქტი, რასაც ჩვენი საერთაშორისო პარტნიორებიც აფასებენ და აღიარებენ", - განაცხადა თამარ ჩუგოშვილმა.

ჩრდილოეთ კორეა აფხაზეთში ფეხს იკიდებს  - "საგარეო საქმეთა სამინისტრო ვალდებულია, ოფიციალური პროტესტი გამოთქვას" (რეზონანსი) 

ავტ.: ნინო ქეთელაური

გამოცემა წერს, რომ "დიპლომატიური" იმუნიტეტის მქონე ჩრდილოეთკორელეები, რუსეთის რეკომენდაციით, მის მიერვე ოკოპირებულ, ბუნებრივი რესურსებით მდიდარ რეგიონებში, მათ შორის აფხაზეთში, აქტიურად მუშაობენ.

ერთ-ერთი მათგანი, პაკ ტონგ სოკი, რომელიც აფხაზეთში ჩრდილოეთ კორეის კონსულის სტატუსით იმყოფება, საქართველოს კანონმდებლობისა და გაეროს უშიშროების საბჭოს რეზოლუციის სრული იგნორირებით, სოხუმში, წითელ ხიდთან, სასტუმრო "სოხუმის რივიერას" აშენებს.

როგორც პოლიტოლოგები აცხადებენ, ამ ვითარებაში ქართული მხარე საკუთარ ტერიტორიაზე მიმდინარე უკანონო სამუშაოების დეტალებით უნდა დაინტერესდეს და საერთაშორისო საზოგადოებას აცნობოს, რომ ამ პროცესს კატეგორიულად ემიჯნება.

"საქმე ეხება ჩრდილოეთ კორეას, რომელთანაც მსოფლიოს სულ სხვა მიდგომა და პრინციპები აქვს. ამიტომ საერთაშორისო საზოგადოება ამას უყურადღებოდ ვერ დატოვებს. შესაბამისად, ჩვენი საგარეო უწყების ვალია, გადაამოწმოს და თუ მართლაც ექნება მტკიცებულებები, მერე ატეხოს ხმაური გაეროსა და სხვა საერთაშორისო ორგანოზაციებში იმიტომ, რომ ჩრდილოეთ კორეის კავკასიაში შემოღწევას სულ სხვა სუნი ასდის და აშშ ამას გულგრილად ვერ შეხვდება“, - აცხადებს სოსო ცინცაძე. 

ექსპერტი ნიკა ჩიტაძეც იზიარებს მოსაზრებას, რომ აღნიშნული ინფორმაცია საქართველომ საერთაშორისო საზოგადოებას უნდა მიაწოდოს. 

სტატიის დასასრულს ნათქვამია, რომ "რეზონანსი" საქართველოს საგარეო საქმეთა უწყებასაც დაუკავშირდა, თუმცა კონკრეტულ კითხვებზე პასუხი ვერ მიიღო.

გაზის მილებს ექსპლუატაციის ვადა ორჯერ გაუვიდა!  - "რეალურად, ძალიან ბევრ ადგილას ჟონავს გაზი თბილისში" (რეზონანსი) 

ავტ.: მარი ჩიტაია

სტატიაში ნათქვამია, რომ საქართველოში არსებულ გაზის მილებს ექსპლუატაციის ვადა დიდი ხნის წინ გაუვიდა. ბუნებრივი აირის ქსელი საშინლად დაზიანებულია და მსოფლიოში დაწესებულ არც ერთ ნორმასა და მოთხოვნას არ პასუხობს. ჟურნალისტის ინფორმაციით, ძალიან ბევრ ადგილას ჟონავს გაზი, რასაც თბილისელები ოდორანტის დაბალი კონცენტრაციის გამო ვერ გრძნობენ. საკითხს კი ყურადღებას არავინ აქცევს, რადგან  არ არსებობს არანაირი რეგულაცია, გარდა "ყაზტრანსგაზის" შიდა განაწესისა, რომელიც კომპანიას აბსოლუტურად ყველა ვალდებულებისგან ათავისუფლებს.

"ყაზტრანსგაზ-თბილისის" დირექტორის ყოფილი პირველი მოადგილე, ეკონომისტი სოსო სიმონიშვილი სხვადასხვა დროს თბილისში მომხდარ გაზის აფეთქებას სწორედ გაზის მილების გაუმართაობას უკავშირებს. მისი ინფორმაციით, გაზსადენებს არ აქვს ე.წ. ელექტროქიმიური დაცვა, რაც უსაფრთხოებისთვის აუცილებელი კომპონენტია.

„2008 წლის შემდეგ სააკაშვილის ხელისუფლებამ ამ სფეროში კანონები ისე გადააწყო, მთელი ქალაქიც რომ აფეთქდეს, პასუხს ვერავის მოსთხოვ. კომპლექსურად სჭირდება ამ პრობლემას მიდგომა. გაზგამანაწილებელ კომპანიას კანონმა განსაზღვრული პასუხისმგებლობა და ვალდებულებები უნდა დააკისროს. სხვა შემთხვევაში მას სულ არ ანაღვლებს მოსახლეობის უსაფრთხოება და სერვისის გაუმჯობესება", - აცხადებს სიმონიშვილი.

გაზის მილებთან დაკავშირებული პრობლემა კარგად ნაცნობია "მომხმარებელთა უფლებების დაცვის საზოგადოებისათვის". ორგანიზაციის ხელმძღვანელი ბექა კემულარია მოითხოვს, რომ "ყაზტრანსგაზის" საქმიანობაზე მკაცრი კონტროლი დაწესდეს, რითაც დადასტურდება, როგორია კომპანიის დამოკიდებულება უსაფრთხოების ნორმების მიმართ.  – „ფაქტობრივად, ნაღმზეა მთელი ქალაქი“, - აცხადებს კემულარია. 

ამომღებ კომპანიებს მოსახლეობისგან სესხის ამოქაჩვა გაუჭირდათ  - ბოლო 2-3 წელიწადში ვადაგადაცილებული კრედიტის "გაცოცხლების" მაჩვენებელი 30%-ით შემცირდა (რეზონანსი) 

ავტ.: ნათია ლომიძე

სტატიის თანახმად, ვადაგადაცილებული სესხების ამოღების მაჩვენებელი, წინა წლებთან შედარებით, 30%-ით შემცირდა, რაც მოსახლეობის გადახდისუუნარობას უკავშირდება. საბანკო სფეროს სპეციალისტები კი მიიჩნევენ, რომ ხალხმა საკუთარი უფლებების დაცვა ისწავლა და იმ კომპანიებისა, რომლებიც ადრე მუქარით ცდილობდნენ ფონს გასვლას, დღეს აღარ ეშინიათ.

პირველად 200 წლის შემდეგ - სიკვდილიანობამ შობადობას გაუსწრო! (რეზონანსი) 

ავტ.: თამუნა მუკბანიანი

„რეზონანსის“ ინფორმაციით, 2017 წლის პირველ ნახევარში ქვეყანაში 451 ადმიანით მეტი გარდაიცვალა, ვიდრე დაიბადა. ცოცხლად დაბადებულთა რაოდენობამ - 25 543, ხოლო გარდაცვალებულთა რაოდენობამ 25 954 ადამიანი შეადგინა. მიზეზი, სოციალურ-ეკონომიკური ფაქტორების გარდა, 90-იან წლებში დაბადებული გოგონების სიმცირეცაა. დემოგრაფები სტატისტიკას საგანგაშოს უწოდებენ და აღნიშნავენ, რომ ბოლო 200 წლის განმავლობაში სიკვდილიანობამ პირველად გადააჭარბა შობადობას.

დემოგრაფიული აღორძინების ფონდის თავმჯდომარე თამარ ჩიბურდანიძე ამბობს, რომ ბოლო 200 წლის განმავლობაში არც ერთხელ არ ყოფილა, რომ საქართველოში სიკვდილიანობას გადაეჭარბებინოს შობადობისათვის. ასეთი საგანგაშო ფაქტი მხოლოდ შარშან დადასტურდა. მისი თქმით, უკეთესი პერსპექტივის იმედს არ აჩენს დაქორწინებისა და განქორწინების მაჩვენებელი. სტატისტიკის თანახმად, ყოველი მეორე ოჯახი შექმნიდან მალევე ინგრევა. 

„5-10 წლის შემდეგ შობადობის მაჩვენებელი კიდევ უფრო ნაკლები იქნება, როცა ეს თაობა სრულად მიაღწევს რეპროდუქციულ ასაკს. ეს არის გარდაუვალი რეალობა და დღეს ამის შემობრუნება შეუძლებელია. ქვეყანა რომ ამ ფაქტის წინაშე არ დამდგარიყო, 2000-იანი წლების დასაწყისში იყო საჭირო ზომების მიღება. შეიძლება ითქვას, ჩვენ ახლა დემოგრაფიული კრიზისის დასაწყისს ვხედავთ", - განუცხადა "ბიზნეს-რეზონანსს" თამარ ჩიბურდანიძემ.

დემოგრაფი ანზორ სახვაძე არსებულ მონაცემებში განსაკუთრებულად შემაშფოთებელს ვერაფერს ხედავს და იმედოვნებს, რომ "საქსტატის" მიერ გამოქვეყნებული წლის მეორე ნახევრის სტატისტიკა უკეთესი იქნება.
ახალი თაობა 

„ივანიშვილი „ოცნების“ საპრეზიდენტო კანდიდატი არ იქნებოდა“  (ახალი თაობა) 

ავტ.: ნათია ხურცილავა 

ინტერვიუ დავით ზურაბიშვილთან 

დავით ზურაბიშვილი დარწმუნებულია, რომ ბიძინა ივანიშვილი „ოცნების“ საპრეზიდენტო კანდიდატი არ იქნებოდა, რადგან მას არაფორმალური მმართველობა სურს და სწორედ ამიტომ გადადგა პოლიტიკური თანამდებობიდან. ზურაბიშვილის თქმით, განსაკუთრებული მნიშვნელობა არ აქვს ვინ იქნება ხელისუფლების კანდიდატი, რადგან ყველასთვის ნათელია, რომ მის უკან საზოგადოება მაინც ბიძინა ივანიშვილს მოიაზრებს. 
„რესპუბლიკური პარტიის“ ერთ-ერთი ლიდერის განცხადებით, ოპოზიციას საზოგადოების მხარდაჭერის შანსი მხოლოდ ერთიანი კანდიდატის დასახელების შემთხვევაში აქვს და თუკი ამას ვერ შეძლებს, მაშინ ხელისუფლების ნებისმიერი კანდიდატი გაიმარჯვებს.  – „ხელისუფლებას გამარჯვების სერიოზული შანსი აქვს, თუ არ იქნა სერიოზული ალტერნატიული კანდიდატი. მეტიც, მე ვიტყოდი, პოლიტიკური ალტერნატივა თუ არ იქნა, ვინც უკმაყოფილების კონსოლიდირებას მოახდენს. წინააღმდეგ შემთხვევაში, წულუკიანიც გაიმარჯვებს, პავლიაშვილიც, პეტრიაშვილიც და ყველა. ამიტომ ვამბობ, რომ არანაირი მნიშვნელობა არა აქვს. თუ ოპოზიციის, კონსოლიდირებული ძალის კანდიდატი იქნება, რომელიც საზოგადოების სხვადასხვა ფლანგზე არსებული ოპოზიციური განწყობების კონსოლიდირებას შეძლებს, მაშინ ბრძოლა იქნება და არჩევნებს აზრი ექნება. წინააღმდეგ შემთხვევაში, საპრეზიდენტო არჩევნები სოციოლოგიური გამოკითხვა იქნება“, - აცხადებს დავით ზურაბიშვილი.

„ლომჯარია და ჩუგოშვილი „ოცნებას“ აშანტაჟებენ“  - „მმართველ გუნდს პრეზიდენტად ქალის კანდიდატურის დასახელება აშშ-ს ელჩმა მოსთხოვა“ (ახალი თაობა) 

ავტ.: შორენა მარსაგიშვილი 

ინტერვიუ გიგლა ბარამიძესთან 

გიგლა ბარამიძე აცხადებს, რომ „მთელი „ოცნება“ დიდ გაუგებრობაშია და არ იცის რა ქნას“, თუმცა, საპრეზიდენტო არჩევნები მოახლოებულია და იძულებულია კანდიდატი დაასახელოს, ამიტომაც ახლა სავარაუდო სახელებსა და გვარებს აჟღერებს და კონკრეტული ადამიანების რეიტინგს ტესტავს. ბარამიძის თქმით, ამერიკის ელჩის მოთხოვნაა საპრეზიდენტო კანდიდატად ქალის დასახელება და ხელისუფლება სწორედ მის დავალებას შეასრულებს. 

რესპონდენტის მტკიცებით,  პრეზიდენტობის კანდიდატობა თამარ ჩუგოშვილსა და ნინო ლომჯარიას სურთ, თუმცა, რადგან ლომჯარია სახალხო დამცველია, ჩუგოშვილის დასახელებისთვის გაიმართება ბრძოლა. გიგლა ბარამიძის მტკიცებით, ნინო ლომჯარიამ და თამარ ჩუგოშვილმა სახალხო დამცველის პოსტის ხელში ჩასაგდებად „ქართული ოცნება“ დააშანტაჟეს და კომპრომატებად აუდიტის სამსახურში მოპოვებული დოკუმენტაცია გამოიყენეს. ბარამიძის აზრით, შანტაჟის ამ მეთოდს ჩუგოშვილი ახლა პრეზიდენტის პოსტის დასაკავებლად მიმართავს. 
ოპოზიციონერი პოლიტიკოსი პარტიებს ერთიანი კანდიდატის დასახელებისკენ მოუწოდებს და ფიქრობს, რომ ხელისუფლებას, 2013 წლის მსგავსად აღარ უნდა მიეცეს პრეზიდენტის დასმის საშუალება. – „ხალხმა აღარ უნდა დაუშვას, რომ „ოცნებამ“ კიდევ ერთხელ დაგვისვას პრეზიდენტად თავისი კანდიდატი. ხალხი თუ ისევ გაისუსება, სუს-ი თავის საქმეს გააკეთებს და ასეთ შემთხვევაში არანაირი მნიშვნელობა არ აქვს ვინ იქნება მმართველი ძალის კანდიდატი“, - აცხადებს ბარამიძე. 

„ოცნება ხელისუფლების გადაბარებისთვის ემზადება?“  - „აშშ „ევროპულ საქართველოს“ გვატენის“  - ნიკოლოზ მჟავანაძე: ხანძრების უკან უცხოეთის სპეცსამსახურები დგანან (ახალი თაობა) 
ავტ.: შორენა მარსაგიშვილი 

ინტერვიუ ნიკოლოზ მჟავანაძესთან 

ნიკოლოზ მჟავანაძის განცხადებით, დღეს არსებული ვითარება ძალიან ჰგავს „ვარდების რევოლუციის“ წინა პერიოდს იმ განსხვავებით, რომ 2000-იანების დასაწყისში ხალხის კრიტიკული მასის გასაზრდელად დენი ითიშებოდა, ახლა კი ხანძრები ჩნდება. რესპონდენტი გამოთქვამს ვარაუდს, რომ ხანძრების უკან უცხო ქვეყნის სპეცსამსახურები დგანან, რომლებსაც საქართველოს ქართველებისგან დაცლა სურთ. მჟავანაძე მეორე ვერსიასაც განიხილავს და ხანძრების გაჩენას „ნაციონალურ მოძრაობას“ უკავშირებს. მისი თქმით, საეჭვოდ სწრაფად ჩნდება ადგილზე „რუსთავი ორი“ და საზოგადოებას ყოველგვარი მტკიცებულების გარეშე აწვდის იდეას, რომ ცეცხლი ბიძინა ივანიშვილმა გააჩინა და ტერიტორია მას ბიზნესინტერესებისთვის უნდა. 

მჟავანაძე აქვე ყურადღებას ამახვილებს იმ ფაქტზე, რომ ხელისუფლებაში დაპირისპირება იწყება. ამის დასტურად მას სოფლის მეურნეობისა და ინფრასტრუქტურის მინისტრების მიმართ გამოთქმული კრიტიკული შეფასებები მოჰყავს. მისი განცხადებით, „ვარდების რევოლუციამდე“ „მოქალაქეთა კავშირში“ გაჩნდა რამდენიმე გუნდი და ახლა „ქართულ ოცნებაშიც“ მსგავსი პროცესი მიმდინარეობს.  – „ოცნებამ“ ყველაფერი უნდა გააკეთოს იმისთვის, რომ იგივე არ მოხდეს, რაც 2003 წელს მოხდა. თუ არაფერს არ იღონებენ, გაჩნდება ეჭვი, რომ მიმდინარეობს ხელისუფლების გადაბარება“, - აცხადებს მჟვანაძე. 

ნიკოლოზ მჟავანაძე „ქართული ოცნებისა“ და „ევროპული საქართველოს“ თანამშრომლობაზეც საუბრობს. ამბობს, რომ ამ პარტიის მიმართ ხელისუფლებას სიმპატია არ გააჩნია, თუმცა, მას დასავლეთში სერიოზული მფარველი ჰყავს და სწორედ ევროპელი პოლიტიკოსები ლობირებენ გიგა ბოკერიას პარტიას. მჟავანაძე ხაზს უსვამს, რომ საქართველოში ჩამოსული დიპლომატიური კორპუსის წევრები მხოლოდ „ევროპულ საქართველოსთან“ მართავენ შეხვედრებს და ნინო ბურჯანაძის გუნდს, „პატრიოტთა ალიანსს“ თუ სხვა ძალებს უგულებელყოფენ. 

ნანა დევდარიანი: ნატოში შესვლა არაფერს მოგვცემს (ახალი თაობა) 

ავტ.: ნონა ცაბაძე 

ინტერვიუ „გლობალური კვლევების ცენტრის“ ხელმძღვანელ ნანა დევდარიანთან 

ნანა დევდარიანი აცხადებს, რომ ხელისუფლებამ რუსეთთან დიალოგი აუცილებლად უნდა დაიწყოს, რადგან პრობლემის მოგვარება სხვა შემთხვევაში გამორიცხულია. 
დევდარიანი მიიჩნევს, რომ არჩილ ტატუნაშვილის ტრაგედიას ოპოზიცია პოლიტიკური მიზნებისთვის იყენებს. მისი აზრით, „მეორე დღესვე მაგისტრალის გადაკეტვა პირდაპირ ინსპირირებული ამბავი იყო“, რადგან ბუნებრივია, რომ ექსპერტიზის გარეშე ცხედარს არავინ გადმოასვენებდა. 

რესპონდენტი ნატო-საქართველოს ურთიერთობაზეც ამახვილებს ყურადღებას და ამბობს, რომ ჩვენს ქვეყანას ნატო-ში შესვლის პერსპექტივა არ გააჩნია და საუბარი ყოველთვის მაპზე ან „მაპზე უკეთესზე“ იქნება. 
„გლობალური კვლევების ცენტრის“ ხელმძღვანელი ვიზალიბერალიზაციის გაუქმების საკითხსაც პოლიტიკურ სპეკულაციად აფასებს. მისი განცხადებით, მნიშვნელოვანია, რომ საქართველოს მოქალაქეებს საკუთარ ქვეყანაში ჰქონდეთ ღირსეულად ცხოვრების პირობები და ხელისუფლებამ სწორედ ამ მიმართულებით უნდა იმუშავოს. 
ანზორ აბრალავა: ვინმეს ანტირუსულობა საქმით უნდა გამოჩნდეს - „როცა მუნიციპალიტეტში ბორჯომის მსგავსი მოვლენები ხდება, იქ ცენტრალური ხელისუფლების პირდაპირი მმართველობა უნდა დამყარდეს“ (ახალი თაობა) 

ავტ.: მარიამ მჭედლიშვილი 

ინტერვიუ ყოფილ დეპუტატ ანზორ აბრალავასთან 

ანზორ აბრალავა რამდენიმე დღის წინ გამართულ აქციას ეხმაურება, რომლის ფარგლებშიც საზოგადოებამ რუსეთის პოლიტიკა გააპროტესტა. აბრალავა მიიჩნევს, რომ ამ აქციების უკან, როგორც წესი ის ადამიანები დგანან, რომლებიც სიტყვიერად აკრიტიკებენ რუსეთს, მათი ქმედებები კი ოკუპანტის წისქვილზე ასხამს წყალს. რესპონდენტის აზრით, ანტირუსულობა საქმით უნდა გამოჩნდეს და ამის მაგალითად წინა ხელისუფლების ქმედებებიც გამოდგება - „ნაციონალური მოძრაობა“ მუდმივად ევროპასთან დაახლოებაზე საუბრობდა, თუმცა, ბუქარესტის სამიტის წინ, 2007 წელს აქცია დაარბია, რითაც ალიანსთან ურთიერთობა მნიშვნელოვნად გაამწვავა და რუსეთისთვის ხელსაყრელი პოზიცია შექმნა.  
ყოფილი დეპუტატი ბორჯომში მომხდარ მოვლენებსაც ეხმაურება. მისი აზრით, პარტიებს „უღირსი წვრილფეხობა შეესია“, რომელსაც საკუთარი კეთილდღეობის გარდა არაფერი ადარდებს, ამიტომ, მსგავსი შემთხვევების დაფიქსირებისას, ცენტრალური ხელისუფლების პირდაპირი მმართველობის დამყარებაა აუცილებელი. 

ანზორ აბრალავა მოახლოებულ არჩევნებზეც საუბრობს. მისი აზრით, „ქართული ოცნების“ რეიტინგი მხოლოდ ბიძინა ივანიშვილზეა დამოკიდებული და თუკი ექსპრემიერი პარტიას გაეცლება,  საზოგადოების მხრიდან სახელისუფლებო გუნდის მხარდაჭერა განულდება. 

